
Kirish. Har bir ijtimoiy davr kelajagi, insoniyat istiqboli, kishilarning hayoti, turmush 

darajasi, fan va madaniyat taraqqiyoti bilan bevosita bogʻliqdir. Fan va madaniyat rivojlanishi 

esa taʼlim-tarbiya ishlarining qanday darajada olib borilishidan kelib chiqadi. Bu falsafiy 

nazariya davlat ahamiyatiga ega boʻlgan ijtimoiy qonuniyat hisoblanadi. Ayniqsa, Turkiy tili 

davlatlar hamkorlik kengashining 2019-yil Boku shahrida boʻlib oʻtgan yigʻilishida 

Prezidentimiz Sh.Mirziyoyev “Turkiy adabiyot durdonalari” yuz jildligini yaratish taklifi bilan 

chiqdi. Bundan asosiy maqsad tosh bitiklardan to bugungacha boʻlgan tarixni qamrab olish, 

insoniyat madaniy ongining evolyutsion davrlarini belgilash, ilm, madaniyat va tafakkurda 

https://scienceproblems.uz/
mailto:terdunuriddin@mail.ru
https://doi.org/10.47390/SPR1342V3SI8Y2023N63


SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

422 

oʻzining darajasini belgilash, bir soʻz bilan aytganda, davlatning nafaqat iqtisodiy, ilmiy-

madaniy koʻlamini namoyon qilishi, balki ming yillik birlikni, ming yillik ildizlarni, ruhiy-

ruhoniy quvvatlarning qayerga va nimalarga tutashini amaliy koʻrsatib berishi eʼtiborga 

olingan. 

Oʻzbekiston mustaqillikka erishgandan keyin taʼlim-tarbiya tizimida, xususan, 

“yoshlarni vatanparvarlik, fuqarolik tuygʻusi, bagʻrikenglik, qonunlarga, milliy va umuminsoniy 

qadriyatlarga hurmat ruhida, ularni zararli taʼsirlar va oqimlarga qarshi tura oladigan, hayotga 

boʻlgan qatʼiy ishonch va qarashlarga ega shaxs sifatida tarbiyalash” [1;4 ] masalalariga alohida 

eʼtibor qaratilmoqda. Chunki milliylik xalq, millat oʻtmishiga, buguni va kelajagiga, fan va 

madaniyat taraqqiyotiga, milliy axloq – odobga nisbatan yuksak hurmat bilan baholanadi. 

Sharq faylasufi Konfutsiy: bilimsizlik insoniyat uchun eng qorongʻi tundir, — degan edi. 

Haqiqatdan ham, bilim, ilm olish baxtiga erishish, farovon yashashning sinalgan yoʻli, oltin 

kalitidir. Bu jarayonning toʻgʻri va tizimli tashkil etilishi esa bevosita taʼlim-tarbiya tizimiga va 

unda boʻy koʻrsatayotgan islohotlarga bogʻliq. Prezidentimiz Sh.Mirziyoyev 2023-yil 16-17-

noyabr kunlari Surxondaryo viloyatida tashrif buyurib, Al-Hakim at-Termiziy maqbarasini 

ziyorat qildi. Ulamolar bilan suhbatda bugun dunyoda turli nizo va urushlar boʻlayotgani, 

begunoh insonlar qoni toʻkilayotgani afsus bilan qayd etildi. Bu yurtimizdagi tinchlik-

osoyishtalik qadrini yanada teran anglatib, insonda shukronalik ruhini uygʻotishini, bu 

neʼmatlar ahamiyatini, Termiziy kabi bobolarimiz ilm-maʼrifatini yoshlarga yetkazish 

muhimligi taʼkidlandi. Chunki, bugungi global jamiyatda, millatning milliy qiyofasini 

oʻzgartirishga, ming yillik tariximizga ega odob-axloq, ezgu anʼanalar, inson qalbi, ruhiyatiga 

boʻlgan tajovuz kundan-kunga ortib borayotgan bir davrda milliy qadriyatlarning maʼnaviy 

asosi hisoblangan buyuk allomalarning merosini chuqur oʻrganish ularning boy ilmiy maʼnaviy 

merosni har tomonlama tadqiq qilish asosida keng ommalashtirishga qaratilgan saʼy – 

harakatlarga turtki berish va ularning asarlari mohiyatini yoshlarimiz ongiga singdirishimiz 

muhim amaliy ahamiyat kasb etadi. Shunga tayanib, biz oʻrta asr Sharq allomalaridan biri al-

Hakim at-Termiziy taʼlimotining tadqiqini tadqiqot ishimizning asosiy yoʻnalishi qilib 

belgiladik. 

Tahlil va natijalar. Al-Hakim at-Termiziy diyorimizning eng qadimiy va hamisha 

navqiron ilmu maʼrifat markazlaridan boʻlgan Termiz shahridan yetishib chiqqan benazir olim, 

ulugʻ mutafakkir va maʼnaviyat peshvolaridan. Allomaning ilmiy-pedagogik merosi chuqur 

insonparvarlik gʻoyalariga asoslangan boʻlib, uni oʻrganishda Sharq va Gʻarb olimlari oʻzlarining 

salmoqli hissalarini qoʻshganlar. Jumladan, ilmiy va eʼtiborli tasavvufiy manbalarda bu ulugʻ 

zotning nomi ehtirom bilan tilga olinadi. Abdurahmon Sulamiy (vafoti 1021y.), Abu Nuaym 

Isfahoniy (vafoti 1038y.), Ali Jullabiy al-Hujviriy (vafoti 1077y.), Abdulloh Ansoriy (1006-

1088yy.), Fariduddin Attor (1145-1221yy.), Abdurahmon Jomiy (1414-1492yy.), Alisher 

Navoiy (1441-1501yy.) va boshqalar ehtirom bilan tilga olib, allomaga taʼrif beradilar.  

Ilk dastlabki nazariy manbalardan biri hisoblangan Ali Jullabiy al-Hujviriyning “Kashf al-

mahjub” asarida al-Hakim at-Termiziyga shunday taʼrif beriladi: “Bishr Abu Abdulloh 

Muhammad bin Ali at-Termiziy ilm-fanda komil, yetuk va imomlarning ilgʻor peshvosi edi. 

Shayxlarning ulugʻi va hurmatli zot edi. Karomat bayonida koʻp va yaxshi asarlari bor. Ayniqsa, 

mening qalbim uning tuzogʻiga ilingan edi. Shu sababli ustozim Abulfazl Hasan Xatliy (XI asr): 

“Muhammad butun olamda tengi yoʻq yagona durdir” – deb aytar edi [2; 49.]. 

Fariduddin Attor ham “Tazkirat ul – avliyo” asarida allomaga: “sunnatning hakimi, 

millatning azimi, shayxi olam, mashoyixlarning muhtashamlaridan, valilarning 

muhtaramlaridan, barcha tillarda taʼrifli, “Qurʼon” va Hadis maʼnolari bobida yagona, xulq va 

olihimmatlik bilan bezangan, muloyimlik va hayo bilan orasta, ilm-fanlar bobida yagona va 

komil, shariatu tariqat bobida mujtahid edi” — deb tavsiflaydi [3; 402.]. Ushbu tavsifidan 

koʻrinib turibdiki, Hakim Termiziy oʻz davrining yetuk namoyondalaridan ekanligi, ajoyib xulq 

atvor egasi boʻlganligi va yozgan kitoblari hamma yerda mashhur boʻlib uning ichidagi soʻzlar 

mazmuni barcha uchun tushunarli ekanligini alohida qayd etishimiz lozim. 

Hazrat mir Alisher Navoiy ham “Nasoyim ul-muhabbat” asarida u zotni quyidagicha 

taʼriflab: “Mashoyixi kibordindur (shayxlarning ulugʻlaridandir) va Abu Turob Naxshabiy, 

Ahmad Xuzravayh va ibn Jallo bila suhbat tutubdir va koʻp hadisi bor va zohir karomati va 

tasnifi dagʻi bor” [4; 79.] – deydi. Hazrat Navoiy tavsifida allomaning oʻz davrning mashhur 

shayxlari bilan ilm, maʼrifat sohasida munozaralar qilganligini koʻrishimiz mumkin. Hadis 

yoʻnalishida juda koʻplab sahih hadislari borligi va Xizr a.s. bilan suhbat qilganligi keltirilgan. 

Naqshbandiya taʼlimotining asoschisi Bahouddin Naqshband al-Hakim at-Termiziyni 

maʼnaviy pir deb bilgan va alloma haqidagi fikrlarini quyidagicha eʼtirof etadi: “biz yigirma ikki 

yildirki, al-Hakim at-Termiziy tariqatiga ergashamiz. CHunki ular besifat edilar. Agar biror kishi 

bilsa, edi men ham bu zamonda besifatdurman” [5; 32.]. Bu oʻrinda keltirib oʻtilgan “besifat” 

deganda janob Paygʻambarimiz alayhissalomda va avliyolarning ulugʻlarida boʻladigan 

oʻxshashi yoʻq xislat. Chunki ular Hakim Termiziy, quddisa sirruhuning ruhoniyatiga tavajjuh 

(diqqat) qilsalar, bu diqqat eʼtibor sof besifatlik holatida boʻlar edi. Bu besifatlikda hech bir 

boshqa ish koʻzga tashlanmas edi deyiladi. 

Al-Hakim at-Termiziyning hayoti va ilmiy merosini Vatanimizda oʻrganilishi oʻz tarixiga 

ega. Jumladan, qadimshunos olim M.E.Masson rahbarligida 1936-1938 yillarda eski Termizda 

ilk bor olib borilgan tadqiqot ishlari natijasi maxsus toʻplam (1940-1945yy.)larda nashr etilgan. 

Bu tadqiqot ishlarda asosan, alloma maqbarasining qurilishi, asrlar mobaynida maqbara 

atrofida amalga oshirilgan turli taʼmir ishlari va har xil yangi qurilishlar tarixi aniqlangan. 

Bundan tashqari, M.E.Masson 1960 yilga kelib, al-Hakim at-Termiziy maqbarasi va undagi 

bitiklarni oʻrganib chiqdi va ular (sagʻana peshtoqi va atrofidagi yozuvlar)ni rus tiliga tarjima 

qildi (V.V.Bartold va A.A.Semenovlar tomonidan qilingan tarjimalar ham mavjud), ularning bir 

butun holda nashr etilishi Vatanimiz tarixida muhim voqea boʻldi. M.E.Masson oʻzining ushbu 

tadqiqotida maqbara tarixi, undagi yozuvlar tarjimasi bilan cheklanib qolmay, allomaning 

tarjimai holi va ayrim asarlarini qisman sharhlab berdi. Qadimshunos olimlar 

G.A.Pugachenkova hamda Z.A.Arshavskaya, E.V.Rtveladze, Z.A.Hakimovlarning ilmiy 

izlanishlari ham alohida ahamiyat kasb etadi. Olimlarning tadqiqot ishlari izchil davom ettirildi, 

biroq ular faqat qadimshunoslik yoʻnalishida boʻlib, asosan, maqbara qurilishi tarixiga urgʻu 

berildi.  

Al-Hakim at-Termiziy hayoti va ilmiy merosi haqidagi ilk maqola professor 

J.Omonturdiyev tomonidan Surxondaryo viloyati gazetasi (Omonturdiyev J. Xoja Hakim 

Termiziy//Lenin bayrogʻi.-1970.-28-fevral.; 1971. 23-may)da “Navroʻznoma” toʻgʻrisida eʼlon 

qilingan edi. Ayniqsa, 1990 yil taniqli sharqshunos I.Abdullayevning “Hakim Termiziy” nomli 

maqolasining chop etilishi alloma merosiga boʻlgan qiziqishni yanada orttirdi [2; 30.]. 

Mustaqillikning dastlabki kunlarida Termiz shahrida al-Hakim at-Temiziyning muazzam 

haykali oʻrnatildi. Shu munosabat bilan matbuot sahifalarida al-Hakim at-Termiziyning hayoti 

va ijodiga bagʻishlangan maqolalar ham eʼlon qilina boshlandi. Shunday maqolalardan 

dastlabkisi Shayx Abdugʻani Abdullo qalamiga mansub boʻlib, unda al-Hakim at-Termiziy ijodiy 

faoliyatining ayrim qirralari sanab oʻtiladi. Unda allomaning “Asror us-salot” (“Namoz sirlari”), 

“Asror us-savm” (“Roʻza sirlari”), “Asror al-hajj” (“Haj sirlari”), “Xatm al-avliyo”, “Tahsilu nazoir 

al-Qurʼon” (“Qurʼondagi oʻxshash kalimalar tahsili”), “Bayon al-kasb”, “Kitob al-furuq”, “Kitob 

al-avliyo”, “Kitob adab un-nafs”, “Navodir al-usul” asarlarining nomlari ilk bor oʻzbek 

kitobxonlariga maʼlum qilindi. Maqolada allomaning Qurʼon tafsiri borasidagi, hadis ilmi sharhi 

sohasidagi, fiqh masalalari yoʻnalishidagi faoliyatiga qisman oydinliklar kiritiladigan. 

Soʻnggi yillarda yurtimizda allomaning ilmiy merosini oʻrganishga boʻlgan qiziqish 

yanada ortdi. Oʻzbek olimlarining maqola, risolalari chop etila boshlandi. M.Hasaniy va 

Gʻ.Joʻrayeva allomaning “Navroʻznoma” va “Solnoma” (1991y.) asarlarini nashrga tayyorlashdi. 

Tarixchi olimlardan Sh.Boboxonov, A.Irisov “Hadis ilmining peshvolari” risolasida “Yana ikki 

Termiziy haqida” nomli maqolani ilova etib, al-Hakim at-Termiziy va Sayyid Husayn 

Burhoniddin Muhaqqiq haqida soʻz yuritadi. Sh.Safarovning “Termiz va Termiziylar” risolasida 

alloma zikriga doir bir rivoyat va juzʼiy maʼlumot mavjud. Qadimshunos olim T.Annayev yozgan 

“Al-Hakim at-Termiziy” risolasi mavzuning qoʻyilishi va hal etilishi jihati bilan ajralib turadi. 

Chunki risolada al-Hakim at-Termiziyning hayoti va faoliyati hamda alloma maqbarasi tarixi 

bilan bogʻliq qiziqarli masalalarga eʼtibor berilgan. 

Keyingi yillarda bu sohadagi ishlar davom ettirildi, tarixchi olim, professor 

S.Tursunovning “Termiziy buyuk siymolar” risolasida allomaga oid axborotlar 

kengaytirilgandek tuyulsa-da, maʼlumotlar ancha siqiq va ixcham berilgan. Bu xil hodisa 

A.Isayev, S.Ergasheva, O.Isayevlarning “IX-XII asrlarda Termiz madaniyati” risolasiga ham 

taalluqli. “Surxondaryoning tabarruk ziyoratgohlari” risolasi muallifi A.Xolmirzayev ham 

alloma borasida mustaqil fikrlar bildirgan boʻlsa, professor J.Omonturdiyevning “Al-Hakim at-

Termiziy taʼlimoti” risolasida alloma ijodi tadqiqot tarixi, tarjimai holiga doir maʼlumotlar, 

“Hakimiya” taʼlimoti xususida toʻxtalib, al-Hakim at-Termiziy va avlodlar aloqasi masalasida 

ham fikr bildiriladi. Katta zahmat evaziga yaratilgan ushbu risolada muqaddas islom dini rukni 

tamoyillarini anglab olishda beqiyos ahamiyatga ega. Chunki islom dini qonun – qoidalari 

tasavvuf diniy – falsafiy oqimi namoyandalari ijodida qay yoʻsinda ifoda topganligini tadqiq 

etish uchun maxsus koʻnikma, chuqur bilim, teran kuzatuvchanlik zarur. Risola muallifi avvalo, 

al-Hakim at-Termiziy taʼlimoti “Hakimiya” tariqatining ilk sarchashmalarini aniqlab va 

shundan soʻng ul zoti oliy ilmi ilohiyotining siri, sehri, oʻzagi hamda gʻoyalarini chuqur tahlil 

etadi. Ushbu risola xayrli ishning debochasi, Hakimiya taʼlimotining hozirgi davr talabiga mos 

tahlil etilishi ibtidosi sifatida ham oʻz qadri va ahamiyatiga ega [6; 79.]. 

Oʻtmish soʻfiylik tariqati namoyandalari ilmiy merosini tadqiq etish tariximizning gʻubor 

bosgan sahifalarini ochishda keng imkoniyatlar beradi. Shu sababli mualliflar jamoasi 

tomonidan yaratilgan “Surxondaryo tarix koʻzgusida” va “Surxondaryo tarixi” kitoblari 

sahifalaridan joy olgan Termiziylarga oid mavzular alohida ahamiyatga molikdir. 

Z.Choriyevning “Al-Hakim at-Termiziy merosini oʻrganishda Yevropa sharqshunoslarining 

oʻrni” mavzusidagi maqolasi eʼtiborga sazovor boʻlib, unda Yevropa va arab sharqshunos 

olimlarining ilmiy izlanishlari tahlil etilgan. Yuqorida qayd etib oʻtilgan ishlar sirasiga kelib 

qoʻshilgan bir ilmiy-tadqiqotni alohida taʼkidlab oʻtish lozim. Ushbu risolaning boshqa 

risolalardan farqi shundaki, u koʻlami jihatdan ixcham boʻlishiga qaramay, mazmun va mohiyati 

juda muhim hisoblanadi.  

Oʻzining “Termiz sayyidlari” va “Termiz tarixi” risolalari bilan oʻquvchilarga manzur 

boʻlgan, bu sohada oʻz isteʼdodini namoyon eta olgan tarixchi olim Jaloliddin Mirzodir. Uning 

“Muhammad Hakim Termiziy: hayoti va ijodi” nomli risolasi al-Hakim at-Termiziy siymosini 

xalqimizga tanishtirishda ahamiyatga molik. Zero, risola ilmiy, ammo shu bilan birga ommabop 

tilda yozilgan. Unda koʻplab tadqiqotlar jalb etilganligi, kerakli izohlar bilan boyitilganligi, 

mazkur yoʻnalishda yurtimiz va xorijlik olimlar tomonidan yaratilgan tadqiqot ishlarining toʻliq 

roʻyxati berilganligi risolaning yuqori saviyada yaratilganligini koʻrsatib beradi.  

Ayniqsa, al-Hakim at-Termiziyning hayoti va ijodini bu qadar mukammal darajada 

tadqiq etilgan risolaning oʻzbek tilida nashr etilishining oʻzi bir hodisa. Shayx Farididdun Attor 

(1145-1221yy.)ning “Tazkirat ul-avliyo” asaridagi al-Hakim at-Termiziyga taalluqli 

sahifalarining oʻzbek tiliga tarjima qilinishi alloma ijodini tadqiq qilishda katta ahamiyatga ega. 

Bu borada professor J.Omonturdiyev, yosh sharqshunos J.Fattayev va islomshunos tarjimon 

olim M.Kenjabekning 2001- yilda “Termiz tazkirasi” va 2017-yil “Buyuk Termiziylar” 

kitoblarida qadimiy Termiz va Chagʻoniyon hududida oʻtgan 90 dan ortiq aziz avliyo, ulamo va 

fuzalo, shoir va adib Termiziy hamda Chagʻoniylar zikr qilingan. Ayniqsa, Shayx Muhammad 

Sodiq Muhammad Yusuf hazratlari tomonidan “Saraxs ahli soʻragan masalalar. Kasbning 

bayoni” asari, yosh iqtidorli tarjimon Joʻrabek Choʻtmatov tomonidan “Muhammad Hakim 

Termiziy risolalari” nomli asarida allomaning “Hakim Termiziy yoʻlining boshlanishi”, “Nafs 

odobi”, “Nafs riyozati”, “Kasb tirikchilik bayoni” risolalarining oʻzbek tiliga tarjima qilinishi 

ancha tahsinga sazovordir. 

Abdulqahhor Shoshiy tomonidan al-Hakim at-Termiziyning “Manozil ul-ibod min al-

iboda” (“Moʻminlarning ibodatdagi darajalari”) asari oʻzbek tiliga tarjima qilindi. Ushbu asar 

tarjimasiga yozilgan soʻz boshi, adabiyotshunos olim S.Sayfulloh, professor U.Uvatov 

tomonidan yozilgan taqrizlar alloma haqida yanada kengroq maʼlumotlarni olishda yordam 

beradi.  

Xulosa. Koʻrinib turibdiki, mustaqillik tufayli al-Hakim at-Termiziy hayot yoʻli va ilmiy 

maʼnaviy merosi xususida juda koʻplab ezgu va xayrli ishlar amalga oshirildi. Jumladan, 

rejissyor Mansur Ravshanov rahbarligida “Hakim Termiziy” haqida spektakl sahnalashtirildi. 

Oʻzbekkino milliy agentligi buyurtmasi asosida “Al-Hakim at-Termiziy” nomli hujjatli film 

namoyish etildi. 1993-yilning 5-aprelida ilk bor alloma al-Hakim at-Termiziy xotirasiga 

bagʻishlangan milliy kurash boʻyicha 2004-yilda Termiz davlat universitetida “Al-Hakim at-

Termiziy va uning davri” mavzusida Xalqaro ilmiy anjuman, 2009-yili alloma xotirasiga 

bagʻishlangan milliy kurash boʻyicha Oʻzbekiston Respublikasi Prezidenti sovrini uchun 

anʼanaviy IX Xalqaro turnirning oʻtkazilishi munosabati bilan Termiz davlat universitetida “Al-

Hakim at-Termiziy hayoti va merosi”, “Oʻzbek kurashi tarixi, taraqqiyoti va istiqbollari” 

mavzularida Xalqaro ilmiy – nazariy konferensiya, 2011-yil 19-24 -oktyabr kunlari Termiz 

shahrida Oʻzbekiston Respublikasi Prezidenti sovrini uchun anʼanaviy Xalqaro turnir hamda 

VIII Jahon chempionatining oʻtkazilishi munosabati bilan Termiz davlat universitetida “Al-

Hakim at-Termiziy hayoti va ijodiy faoliyati”, “Yosh avlodni tarbiyalashda kurashning oʻrni va 

ahamiyati” mavzularida Xalqaro ilmiy anjuman oʻtkazilib, anjuman materiallari oʻzbek, ingliz 

va rus tillarida nashr etildi. 

